
SeNrrRco pr Suuro

Lamegal-, onde se curaba, sobre todo, a tiriza; a de Curtis
(10); a da Costa da Egoa (11), cerca do marco de Costa da
Egoa; a de Galgáns (12), onde hoxe está o lavadoiro da aldea;
a Fonte do Ribao (13), na Cabra de Arriba, ó lado dunha
figueira, tamén árbore máxica por excelencia; a de Monte-
meán (14); a Fonte da Plata (L5) en Xocín, que ten auga de
gran calidade, como o proba o feito de que no verán estaba
fresquiña e no inverno fumegaba. O lado da ponte de Xocín,
en pleno río Barcés (16), tamén se lavaba a tiriza.

Mención aparte merece a Fonte do Curro (17), preto da
Cabra de Arriba, ó lado dereito da estrada que dende a
Cabra vai á estrada Cerceda-Mesón do Bento. Saía, din,
naquela fonte, tamén ás 12 da noite de San Xoán, unha gali-
ña con pitos que estaba encantada pois moitos intentaron
collela -algúns con recelo- pero nunca o conseguiron,
excepto unha veciña de alí que conseguiu mete-los pitos no
mandil para ver con sorpresa, ó chegar á casa e abri-lo man-
dil, que os pitos desapareceran. Nesta fonte vivían uns
encantos que roubaban o trigo das eiras de Sumio e víase,
cando facía moito sol, como o trigo entraba voando na fonte.
Isto tamén sucedía no Castro de Morgade, no que os mouros
que alí había roubaban o trigo das leiras, e había que bendi-
ci-las colleitas para que non puidesen facelo.

Os encantos que había na Fonte do Curro chegaron a con-
verter unha moza en serpe. O seu mozo pasou un día por alí
e atopouna en forma humana. Ela expricoulle o que lle pasa-
ra, e díxolle que para desencantala tiña que pasar á noite polo
mesmo sítio, xa que era cando se convertía en se{pe, e desta
forma subiría por el arriba e tíñalle que dar dous bicos, un na
cabeza e outro na cola, pero sen acordarse de Deus, senón
racharíase o desencanto, ademáis, se lograba desencantala,
faríanse ricos, pois ela coñecía o segredo do tesouro que se
agachaba na fonte. Así sucedeu, o mozo pasou pola noite e
atopou unha enorme serpe que enganchou por el arriba;

1 6

